
ZAMANLA AYAQLAŞMAQ
ARZUSU
Yaradıcı Zamanı insanlara ən böyük 
ərmağan olaraq ona görə bağışlayıb ki, 
onlar ağıllanmağa, müdrikləşməyə və 
kamilləşməyə imkan tapsınlar. Lakin bəşər 
oğlu ayağını  torpağa basıb ağlı kəsəndən 
zamanı boş yerə xərcləyir, göz bəbəyi kimi 
qorumur, sanki itirməkdən zövq alır, yalnız 
çatışmadığını duyanda təəssüflənməyə
başlayır.
Unutmamalıyıq ki, dünyada zamandan 
uzun heç nə yoxdur – çünki təkcə o əbədidir. 
Və yer üzündə insandan ötrü zamandan 
qısa bir şey də tapmaq mümkün deyil, o 
səbəbə ki, başlamaq istədiklərimizin çoxunu 
gerçəkləşməyə vaxt tapmırıq. 
«Zaman qızıldır» desək də, onun qədr-
qiymətini lap tükənəndə bilirik. Ən başlıcası 
isə vaxt arxada genişlənib qabaqda daralanda 
ondan ikiəlli yapışırıq.
Müdriklərdən biri deyib ki, kimlər vaxtdan 
səmərəli istifadə etməyi bacarır, zaman on-
lardan ötrü kifayət qədər uzundur. Deməli, 
düşünüb yaratmaqla və zəhmətə qatlaşmaqla 
zamanın da sərhədlərini genişləndirmək müm-
kündür. 
Ancaq yaddan çıxar-
mamalıyıq ki, insa-
nın həyatında cəmi 
üç hadisə var: 
doğum, həyat və 
ölüm. Bəşər oğlu 
doğulduğunu 
özü duymur, 
çünki ağlı 
hələ kəsmir. 

Öləndə əzab çəkir, bərk qorxu 
hissi keçirir. Yaşamağa diqqət yetirməyi isə unudur; 
əsas hadisəyə – həyata vaxtı qalmır. 
Qəribədir ki, sabahın necə açılacağını bilməyənlər 
indiki halları ilə heç cürə barışmaq istəmirlər. Nədən 
insan həmişə ayağını basmağı bacarmadığı məkanı 
yaxşı sayır və oranın həsrətini çəkir? Keçmişə və 
gələcəyə düşmək imkanlarımız yoxdur. Təkcə buna 
görəmi hər ikisini daha gözəl zənn edirik? 
Zamanın sirlərini açmağa bəşər oğlunun nə ömrü 

çatır, nə də... Hələ ki, onun biliyi və elmi də 
buna imkan vermir. Zaman özü də prizma-

nın hər tərəfindən bir cürə görünüb sirr 
üstünə sirr artırır.

Sizə zamanın müəmmalı tərəflərindən bir
qədər ətraflı danışmaq istəyirik.

